
IL-HARSIEN TAL-FLORA U
TAL-FAWNA

Il-harsien ta’ I-ispeci tal-pjanti u ta’ I-
annimali [Jum huwa xi haga accettatau huma
hafna dawk Ii jitkellmu, Ii jiktbu, Ii jghallmu,
u anke Ii jaghmlu I-isforzi taghhom biex il-
hlejjaq Ii jagsmu din I-art maghna jkunu
mbharsa biex ahna Ii llum ged ingawduhom,
inhalluhom bla mittiefsa lil dawk Ii
silfuhomlna,il-generazzjoni ta’ ghada.

Izda hemm min jahseb i l-ispeci jistghu
Jjinghataw harsien minghajr ma jithares I-
ambjent Ii fih jghixu, jew inkella jitharsu xi
grupp ta’ speci minghajr ma tinhass il-htiega
Ii jinharsu xi speci ohra. Izda jkun zbaljat min
Jahseb Ii tista’ tigi mharsa xi speci wahda biss
Jjew x1 grupp biss, minghajr ma jigu mharsa I-
1speci kollha, aktar u aktar minghajr ma
Jithares I-ambjent naturali taghhom. L-ispeci
tal-pjanti u ta’ I-annimali jifformaw parti minn
nisga, fejn wiehed jiddependi fuq I-iefior. Din
in-nisga nistghu nharsu lefha minn zewg
nahat: il-parti Ii tigbor fiha 1l-hajja, jigifieri I-
1speci kollha tal-pjanti u ta’ l-annimali, u I-
parti I-ohra fizika, bhal nghidu ahna I-ilma,
il-blat u I-hamrija, u I-arja. It-tnejn huma
marbutin flimkien, wahda ma tghaddix
minghajr I-ohra. Ghalhekk, huwa importanti
Ii meta nitkellmu fuq il-harsien ta’ I-ispeci,
kemm jekk dawn ikunu pjanti kif ukoll jekk
tkunu annimali, irridu nharsu lejhom bhala
parti minn nisga wahda ghaliex jekk
innehhuhom minn din in-nisga mhux talli ma
nharsuhomx, imma lanqas ikunu jistghu

Jjghixu.

Alfred E Baldacchino
L-Editur




IL-BULEBBIET

John Azzopardi

Il-bulebbiet huwa l-uniku
membru mill-familja Picidae
(Woodpeckers) li' jpassi: mhux ir-
razez kollha tal-bulebbiet ipassu. Fir-
regjun Palaeartiku (li jigbor fih I-
Ewropa kollha, 1-Afrika ta’ Fugq, il-
Lvant Qarib u parti mir-Russja),
insibu tliet razez tal-bulebbiet. Fost
dawn, ir-razza li tista’ titqies
tabilhaqq passajra hija dik li tghix fl-
Iskandinavja u l-Ewropa Centrali u
tal-Lvant (Jynx torquilla torquilla). L-
ghasafar ta’ din ir-razza jaghmlu
vjaggi twal biex iqattghu x-xitwa ’l
isfel mis-Sahara. Ghasafar ta’ din ir-
razza nstabu fl-Etijopja, fi Sierra
Leone, fis-Sénégambia, fil-Kamerun
u f'Zaire. Ir-razza li tghix fil-gzejjer
ta’ Korsika u ta’ Sardinja, 1-Italja, il-
Jugoslavja u fit-tramuntana tal-
Grecja (Jynx torquilla tschusii) ma
taghmilx vjaggi fit-tul, izda tqatta’ ix-
xitwa fil-pajjizi ta’ madwar il-
Mediterran. It-tielet razza hija dik li
tghix fil-majjistral ta’” 1-Afrika ta’ Fuq
(Jynx torquilla mauretanica). Din ir-
razza ftit li xejn hija maghrufa. Aktarx
li ma tpassix hlief ghal xi caqliq lokali
fix-xitwa.

It-tliet razez jixxiebhu hafna u
kwazi impossibbli li taghrathom

minn xulxin jekk mhux fl-idejn. L-
aktar li jintgharfu huwa mit-tul tal-
gewnah. Waqt li 1-gewnah tal-
bulebbiet torquilla jvarja bejn
86mm u 93mm tul u huwa x’aktarx
ippuntat, dak tal-bulebbiet tschusii
jvarja bejn 79mm u 86mm tul u
huwa x’aktarx gej ghat-tond. Ir-
raguni ghal din id-differenza fl-
ghamla u fit-tul hija li ghall-vjaggi
twal torquilla ghandu bzonn
gewnah akbar u aktar efficjenti, fil-
wagqt li tschusii m’ghandux dan il-
bzonn ghaliex ma jaghmilx vjaggi
twal. Hekk insibu li r-razza
mauretanica li ma tpassi kwazi xejn
ghandha l-igsar gewnah, bejn
76mm u 83mm tul.

Il-bulebbiet jilhaq tul ta’
madwar 17-il ¢m, zewg centimetri
biss akbar minn ghasfur tal-bejt.
Denbu huwa x’aktarx twil u jlahhaq
6¢m. L-ilwien ta’ dan l-ghasfur huma
ferm interessanti. Mill-boghod jidher
kannella, izda mill-qrib wiehed jista’
japprezza s-sbuhija ta’ strixxi, hzuz,
dbabar u tikek suwed, grizi u
kannella li flimkien joholqu ghatja
ta’ kuluri li jghinuh jinheba fil-
madwar tieghu. Ir-ragel u I-mara ma
jintgharfux minn xulxin.

Tliet karatteristici ewlenin
jorbtu lil dan l-ghasfur mal-familja
Picidae. Dawn huma: il-munqar twil
u ppuntat, is-saqajn li ghandhom
zewgt iswaba jharsu ’l quddiem u
tnejn lura, u l-ilsien twil. Izda I-
bulebbiet ftit li xejn jixxabbat maz-
zkuk tas-sigar u fil-fatt ir-rix ta’
denbu m’humiex iebsin bhal dawk
ta’ I-ghasafar |-ohra ta’ din il-familja
li jgattghu hafna minn hajjithom
jixxabbtu mas-sigar. Dan 1-ghasfur
huwa x’aktarx grixti u aktar jippre-
feri joqghod mistur, ghalkemm xi
kultant jinzel biex jagbad Il-insetti
mill-art. Huwa juza Isienu twil, li
jwahhal biex jagbad l-ikel. In-
nemel huma l-ikel ewlieni tieghu,
izda jiekol ukoll insetti ohra.

Il-bulebbiet 1i jidher fil-
gzejjer Maltin huwa ghasfur tal-
passa. Jidher fostna kemm fir-
rebbiegha kif ukoll fil-harifa u xi
ghasafar jibqghu jqattghu x-xitwa
maghna. Izda hu ta’ interess kbir li
fil-waqt li fir-rebbiegha 1-aktar razza
komuni ta’ bulebbiet hija dik
torquilla, fil-harifa u fix-xitwa r-
razza tal-bulebbiet 1i tidher fil-
gzejjer Maltin hija dik tschusii i hija
hafna aktar komuni. Jidher li fil-
harifa 1-ghasafar tar-razza torquilla
jagbzu lill-gzejjer Maltin ghal
kollox u jiegfu fuq il-kosta ta’ I-
Afrika ta’ Fuq qabel ikomplu
triqgthom lejn il-pajjizi aktar ’l isfel
mis-Sahara. Ghalkemm ir-razza
torquilla tpassi fuq medda wiesgha,
tevita kemm jista’ jkun wesghat

kbar ta’ bahar. Studji li saru, juru li
ghasafar mill-popolazzjonijiet tal-
punent u l-majjistral ta’ 1-Ewropa
aktarx jinzlu minn Spanja u Gibilta
u jagsmu ghall-Morokk, filwaqt li
dawk li jghixu aktar lejn il-lvant ta’
I-Ewropa jinzlu ghall-Afrika ta’ Fuq
minn fuq l-Italja, il-Balkani u 1-
Mediterran Centrali. Madankollu,
ghasafar li jghixu fl-inhawi ta’ 1-
Ewropa Centrali bejn il-Finlandja u
fit-tramuntana ta’ l-Isvezja tal-Lvant
u fil-Germanja tal-Lvant u fin-
nofsinhar ta’ 1-Awstrija, instabu
kemm fugq rotta, kif ukoll fuq l-ohra.
Ghasafar tar-razza torquilla jibdew
jitilqu mill-post fejn ikunu tellghu
I-frieh, hekk kif il-frieh ikunu
spiccaw johorfu. Il-frieh ta’ l-ewwel
bejtiet jitilqu ferm qabel dawk tal-
bejtiet ta’ wara. Mill-banda l-ohra
l-ghasafar tar-razza tschusii
jqattghu x-xitwa fil-pajjizi ta’
madwar il-Mediterran, bejn Franza
u 1-Grecja, kif ukoll fil-pajjizi ta’ 1-
Afrika ta’ Fuq. Huwa ghalhekk li
f’Malta, fil-harifa u fix-xitwa
niltaqghu mar-razza tschusii u
mhux ma’ dik torquilla. 1l-passa tal-
harifa lejn il-gzejjer Maltin tibda
minn Awissu u tibqa’ sejra sa
Novembru, izda tilhaq il-quccata
taghha bejn Settembru u Ottubru.
Il-passa tar-rebbiegha lejn il-
gzejjer Maltin tibda minn Frar u
tibqa’ sejra sa Mejju, bl-aqwa
taghha f’April. Il-bicca ’1 kbira ta’
l-ghasafar 1i jghaddu f’April huma
tar-razza torquilla. Minhabba li 1-

popolazzjonijiet tal-bulebbiet tan-
nofsinhar (jigifieri ghasafar tar-
razza tschusir), ibejtu aktar kmieni
minn dawk aktar ’il fuq (jigifieri
ghasafar tar-razza torquilla), il-bicca
1 kbira tal-ghasafar tar-razza
tschusii li kienu qattghu x-xitwa fl-
Afrika ta’ Fugq, jghaddu qabel April,
filwaqt 1i sa Mejju jkunu ghadhom
ghaddejjin l-ghasafar tar-razza
torquilla. Ir-raguni li din ir-razza
hija aktar komuni fir-rebbiegha,
hija 1i wara li 1-ghasafar ikunu
gasmu s-Sahara fi vjagg bla
wagqfien, huma jinzlu l-ewwel art li
jsibu biex jistejqru qabel ikomplu
l-vjagg taghhom lejn I-Ewropa
Centrali u I-Ewropa ta’ Fuq. Ir-razza
torquilla tbejjet aktar tard, u

ghalkemm l-ewwel ghasafar jibdew
jaslu fl-inhawi tal-bejta fl-Ewropa
Centrali u tal-Punent ghal nofs
Marzu, il-bicca l-kbira jaslu bejn
April u nofs Mejju, u dawk li jbejtu
fit-Tramuntana u l-Lvant tal-
Ewropa jaslu anke aktar tard.

Il-bulebbiet ibejjet f’ambjent
b’sigar maturi, izda jevita foresti u
mixtliet folti. Minflok jippreferi it-
trufijiet tal-foresti, l-imsagar
miftuha, ic-cimiteri, l-imsagar ta’
sigar tal-frott, l-art agrikola, il-
gonna kbar, u s-sigar magenb ix-
xmajjar. Kemm jista’ jkun il-
bulebbiet jevita s-sigar koniferi.
Minhabba li l-bulebbiet mhux
kapaci jhaffer toqob huwa stess,
ghandu bzonn li jsib toqob fejn
jista’ jbejjet. Kull tip ta’ togba hija
addattata, kemm fis-sigar, kif ukoll
f’xi hajt, f’diga, u anke f’bejtiet
artificjali (nest-boxes). Spiss
jizgombra ghasafar ohra minn gol-
bejta biex johdilhom it-togba.
Hafna drabi jitfa’ ’l barra I-bejta 1-
qadima u jbid direttament fil-qiegh
tat-togba.

Barra minn zmien il-bejta, il-
bulebbiet ihobb izomm ghalih
wahdu. Ftit jiem wara li jaslu fit-
territorju taghhom, l-irgiel jaghzlu
togba ghall-bejta u jibdew jghannu
biex jattiraw siehba. Ghalkemm
monogamu, jigifieri jkollu mara
wahda biss, il-bulebbiet ma
jzommx l-istess siehba minn stagun
ghal iehor. Waqt il-wirja tan-namra,
il-par joqoghdu fuq zokk faccata ta’

xulxin filwaqt li jilwu u jghawwgu
ghonghom u jitfghu rashom lura
b’halghom miftuh biex jikxfu
bokka roza. Jaghmlu wkoll hsejjes
bhas-sriep. Dawn il-wirjiet tan-
namra gieli jgebbdu sa erba’
gimghat qabel ma l-mara tibda tbid.

Fl-Ewropa Centrali u f’dik
tat-Tramuntana, kif ukoll fil-punent
tar-Russja, il-Bulebbiet ibid bejn il-
bidu u nofs Mejju, filwaqt li fin-
nofsinhar tal-Ewropa ibid xi
gimgha aktar kmieni. Fl-Afrika ta’
Fuq ibid ghal nofs April. Il-bulebbiet
generalment itella’ zewg bejtiet fi
stagun, u xi minn daqgqiet tlieta.
Tqeghida normalment ikun fiha
bejn seba’ u ghaxar bajdiet, izda
sitta, hdax u tnax m’humiex rari.
Haga ta’ l-iskantament, il-mara
kapaci tbid izjed minn bajda wahda
kuljum. Il-bajd ikun ta’ ghamla
x’aktarx ovali, ta’ lewn abjad, lixx
u matt. L-aktar li toqghod fughom
hija l-mara, filwaqt li r-ragel jibdilha
biss biex tkun tista’ tmur tiekol. Il-
bajd idum madwar tlettax-il jum
biex ifaqqas. Ix-xjuh igibu I-ikel
lill-frieh, li jikkonsisti f’nemel u
larvi tan-nemel. Il-frieh ihallu 1-
bejta wara xi tnejn u ghoxrin
gurnata.

Il-bulebbiet naqas sewwa
f’hafna partijiet ta’ 1-Ewropa fejn
gabel kien ibejjet. Dan in-nuqqas
fin-numru tieghu beda jinhass fis-
seklu dsatax. Hadd ghadu ma jaf fi
zgur ir-raguni ghal dan in-nuqqas,
ghalkemm uhud jahsbu li din tista’

tkun minhabba l-qerda ta’ I-ambjent
fejn dan ibejjet, it-taglib fil-klima,
l-uzu tal-pesticidi, il-kompetizzjoni
ma’ speci ohra ghall-postijiet fejn
ibejjet, in-nuqqas ta’ ikel, u l-imwiet
wagqt il-passa. Madankollu, hafna
minn dawn ir-ragunijiet ma tantx
jaghmlu sens. L-uzu tal-pestic¢idi
lahaq l-aqwa tieghu ferm wara li 1-
bulebbiet kien beda jonqos sewwa.
Ghalkemm l-imsagar tas-sigar tal-
frott b’sigar xjuh naqsu gmielhom,
ghad fadal bizzejjed ambjent
addattat ghal dan l-ghasfur fejn
ibejjet. Il-bulebbiet huwa ghasfur
aggressiv u kapaci jeghleb speci ta’
ghasafar ohra ghall-postijiet fejn
ibejjet. Aktarx li wahda mir-
ragunijiet ewlenin ghan-nuqqas tal-
bulebbiet hija l-bidla fil-klima.
Matul dan l-ahhar 140 sena li
matulhom in-numru tal-bulebbiet
beda jinhass li qed jonqos, il-klima
tal-punent tal-Ewropa hadet xejra
bi sjuf friski u temp imsahhab. Dan
it-tip ta’ temp kellu effett dirett fuq
il-popolazzjoni tan-nemel billi
cahhadhom mis-shana tax-xemx
mehtiega ghall-izvilupp tal-bajd u
tal-larvi taghhom. B’hekk, nagset
il-hazna ta’ nemel 1li huwa l-ikel
ewlieni tal-bulebbiet, u maghha
naqas il-bulebbiet.

Il-bulebbiet huwa wiehed
mill-ghasafar li huwa mhares bil-
ligi fil-gzejjer Maltin. Izda minkejja
dan, numru minn dawn l-ghasafar
jinqatel matul il-mawra taghhom
f’dawn il-gzejjer. O

IL-HARRUBA

Tan Mifsud

Wahda mill-izjed sigar komuni
fil-gzejjer Maltin zgur hija I-harruba.
Din hija sigra tipikament tal-makkja
— tip ta’ ekosistema li fiha jikbru
sigar zghar jew arbuxxelli kbar,
flimkien ma’ pjanti li jixxebilku u
pjanti ohra li ma jaghmlux injam.
Ghalkemm fil-makkja Mediterranja
I-harruba tikber ghal madwar 20
metru, fil-gzejjer Maltin rari li
wiehed jaraha toghla aktar minn
sitt metri. Minflok toghla,
generalment tikber f’forma ta’
arbuxxell kbir.

Il-harruba aktarx li ma kinitx
tikber minn dejjem fil-gzejjer
Maltin, ghalhekk tissejjah sigra
arkeofitika, jigifieri sigra 1i mhix
indigena izda ngabet fil-gzejjer
Maltin mijiet ta’ snin ilu, u
innaturalizzat ruhha, jigifieri bdiet
tikber wahedha fis-selvagg fil-
gzejjer Maltin. Hemm il-possibbilta
li gabuha hawn ir-Rumani.
Probabbli li originat min-naha tal-
Ivant tal-Mediterran u minn dawk
regjun.

[l-harruba hija mill-familja tac-
Caesalpinaceae, familja li taghmel
parti mill-grupp tal-Leguminosae,

li jigbor fih dawk il-pjanti li jaghmlu
z-zerriegha forma ta’ mizwed. Izda
s-sigra tal-harrub ma taghmilx
imfafet ma’ l-gheruq biex jip-
producu nitrogeni bhalma jaghmlu
sigar ohra f’dan il-grupp. Instab li
fungi mikroskopici jikbru fuq I-
gheruq tal-harrub, u dawn izidu I-
uzu tan-nitrogenu mis-sigra.
Minhabba I-fatt 1i I-harrub jikber
f’hamrija nieqsa minn sustanzi bhal
nitrogenu u fosfru, dawn il-fungi
mikroskopici jghinu lis-sigra biex
tissahhah.

Skond il-professur John Borg,
wiehed mill-pijunieri ta’ l-istorja
naturali tal-gzejjer Maltin, 1-isem tal-
harruba bil-Malti jfisser harbat.
Dan huwa marbut mal-kapacita li
ghandha din is-sigra biex tikber fi
xquq il-blat u bil-mod il-mod tifthu
u tkissru (tharbtu) biex taghmel
post ghaliha. Dan jaghmilha
adattata ghall-ambjent Malti,
specjalment fil-hafna art moghxa
fil-blat.

Izda forsi l-akbar vantagg ta’ din
l-ispeci hija li tiflah ghan-nixfa u
ghat-temperaturi gholjin. Il-harruba
hija kapaci tibni I-ikel taghha mill-
energija tax-xemx (fotosintesi) u

ghalhekk tghix f’temperaturi izjed
gholjin milli jifilhu sigar ohrajn tal-
Mediterran, minhabba li I-gheruq
taghha jinzlu fil-fond fejn isibu I-
ilma. Hija wkoll ghandha l-weraq
li ghandhom toqob mikroskopici
(stomata) 1-izjed fuq in-naha ta’ taht
minn fejn il-pjanta tiehu u tarmi
gassijiet fl-arja.

Karatteristika tal-weraq tal-
harruba hija li dawn huma miksija
b’ghatja protettiva kontra s-shana
u l-qawwa tad-dawl tas-sajf
Mediterranju. Is-sigra hija kapaci
wkoll 1i ddawwar il-weraq biex
iharsu lejn id-dawl biex b’hekk
tigbor kemm tista’ mir-raggi tax-
xemx, specjalment f’dawk iz-
zminijiet meta tkun qed tizviluppa.
Barra minn hekk, meta fis-sajf ir-
raggi tax-xemx ikunu qawwija
hafna, is-sigra tal-harrub kapaci
ddawwar il-weraq biex dawn ma
jkunux faccata tad-dawl tax-xemx.
Meta tkun nixfa kbira, il-harruba
tista’ twaqqa’ l-weraq kollu, li
mbaghad terga’ ttella’ meta 1-
kundizzjonijiet ambjentali jkunu
ahjar.

Il-harruba hija sigra li kapaci
taddatta ruhha sew ghat-tibdil fil-
klima li qed tolqot id-dinja, u
ghalhekk hija sigra li tajjeb li tintuza
fil-progetti li ged isiru biex nergghu
nhaddru l-ambjent.

Il-bniedem tul iz-zminijiet
ghamel uzu sew minn din is-sigra.
II-mizwed tal-harrub kien ta’ spiss
jingabar ghax fih hamsin fil-mija

zokkor u fih ukoll certi sustanzi
astringenti li ma jhallux il-proteini
jigu assimilati mill-gisem. Huwa
ghalhekk ukoll li ma setax jinghata
f’ammonti kbar lill-annimali. 1zda
mhux l-annimali biss kienu jieklu
l-mizwed tal-harrub, ghax fi
zminijiet 1-ghaks sahansitra I-
bniedem kien jitrejjaq bih. Mill-
bibbja nafu li San Gwann I-
Ghammied kien jiekol mill-mizwed
tal-harruba. Ghalkemm naqraw f’xi
traduzzjonijiet mill-Ingliz ghall-
Malti, li San Gwann kien jiekol il-
gurati, nafu li dan jintqal ghaliex
il-kelma ingliza locusts giet
magqluba ghall-gurat meta nafu
wkoll 1i din tirreferi ghall-imziewed
tal-harrub. Fil-bibbja naqraw ukoll
li l-iben il-hali kien jiekol il-gandar,
izda din hija wkoll referenza ghall-
imziewed tal-harrub. 1z-zerriegha
mnixxfa mill-frotta tal-harrub
kienet fi zmien il-qedem tintuza
biex jintizen id-deheb u I-gojjelli
(karat), minhabba I-fatt li kellha piz
uniformi bejn zerriegha u ohra. Sal-
lum il-gurnata ghad hawn min
jaghmel il-gulepp tal-harrub li
jintuza biex iserrah il-grizmejn u
anke kontra s-soghla. F’xi pajjizi
Mediterranji jsir xorb iffermentat
mill-harrub. Fil-Palestina ghadhom
jaghsru l-mizwed biex jixorbu I-
meraq bnin tieghu. Il-frott tal-
harrub ghandu riha ta’ kakaw meta
dan jigi nkaljat. Dan jintuza fil-
manifattura tal-helu qisu cikkulata
minflok ic-cikkulata propja.

Minbarra l-uzu tradizzjonali ta’
din is-sigra, illum hemm interess
gdid fl-istudju u fil-prodotti taghha.
Minhabba li I-frott tal-harrub huwa
astringenti hafna, il-mizwed
jintahan biex jintuza kontra d-
dijarrea fit-tfal. Minghajr dubju, I-
akbar interess huwa fiz-zerriegha
tal-harrub '1li ghandha certi
sustanzi'. Din is-sustanza tintuza fl-
industrija ta’ l-ikel flok dawk
artificjali biex, fost affarijiet ohra,
tghaqqad il-prodotti, bhal nghidu
ahna, il-gelati. Barra minn Malta,
fl-ipprocessar ta’ l-ikel, din is-
sustanza tintuza wkoll fil-
produzzjoni tal-karti, tessili u anki
fl-industriji petroliferi.

Fl-imghoddi I-harruba kienet
ikkultivata fil-gzejjer Maltin.
Minhabba |-fatt li l-harruba tista’
tkun sigra ragel — bi fjuri rgiel biss,
— jew sigra mara — bi fjuri nisa
biss — ghalkemm barra minn Malta
gieli tkun ukoll ermafrodita — bi
fjuri rgiel u nisa — il-bdiewa kienu
jhawlu sigra ragel wahda biex tkun
tista’ ddakkar is-sigar nisa ta’
madwarha. M’ghandniex xi
nghidu, huma s-sigar nisa biss li
jaghmlu I-frott, u ghalhekk l-art
kienet tintuza bl-ahjar mezz
possibbli billi jkun hemm sigar nisa
kemm jista’ jkun, madwar sigra
wahda ragel.

! Hija kodifikata bhala E410 fuq il-lista
ta’ l-ingredjenti Ii wiehed isib fuq wara
tat-tikketti ta’ I-ikel.

Insibu diversi varjetajiet ta’
harrub, kemm lokali kif ukoll
importati minn barra. Fost il-
varjetajiet lokali nsibu 1-Gidri, I-
Ahmar, u 1-Ghasli. I1-Gidri hu
msejjah hekk ghax iz-zokk tieghu
huwa kollu forma ta’ ghoqod, u
jaghmel frott ohxon ta’ kulur
kannella skur. L-Ahmar jaghmel
frott irqiq u iebes hafna ta’ lewn
kannella car 1i jkangi fl-ahmar. L-
Ghasli huwa l-varjeta li jipproduci
l-izjed frott helu u huwa ta’ lewn
kannella skur. Fost il-varjetajiet ta’
barra kien hawn Ta’ Cipru u Ta’
Kandja, fost ohrajn. Il-varjeta ta’
Cipru kienet fost I-aqwa bi frott kbir
u ohxon, u fuq kollox helu hafna.
Ta’ Kandja hija simili hafna ghal dik
Ta’ Cipru izda hija taghmel aktar
frott ghalkemm mhux helu dags ta’
l-ohra.

Is-sigra tal-harrub tista’ titnissel
facilment. Hemm numru ta’ metodi,
izda l-aktar 1li sibt facli u li tani

1. Is-sigra tal-harrub fis-selvagg.
2. Dehra tas-sigra mill-vicin.
3.Il-weragq tas-sigra tal-harrub.
4. Il-weraq specjalizzati nisa.

5. Il-weraq specjalizzati 1giel.

6. Il-frott tal-harruba.

7. Iz-zerriegha fil-mizwed.
8.Iz-zermegha tal-harruba.

9. Iz-zokk tas-sigra tal-harrub.

ritratt: 1. Mifsud (4)
M. Psaila (3,7,8,9.)
A.E. Baldacchino (1,2,5,6.)

rizultati tajbin huwa dak permezz
taz-zerriegha. Iz-zerriegha trid
tingabar wara li l-mizwed ikun sar
sew, jigifieri ghall-ahhar ta’ Awissu
u Settembru. Wara li jingabar, il-
mizwed irid jinzamm f’kaxxa
adattata f’post li ma jkunx umdu.
Iz-zerriegha ghandha tithawwel
jew fil-harifa, jigifieri f’Ottubru jew
f’Novembru, jew inkella fir-
rebbiegha ta’ wara, jigifieri
f’Marzu. Dan ghandu jsir billi tnejn
jew tliet zerrighat jitpoggew fuq il-
hamrija f’borza tat-tahwil jew
f’qasrija, u jitghattew b’xi 2.5¢m
hamrija. Dawn ghandhom jis-
saqqew regolarment fi zmien meta
ma taghmilx xita. Meta dawn
jikbru xi 10¢m ghandha tinzamm
xitla wahda biss f’kull borza jew
qasrija. Ghalhekk dawk ix-xtieli li
jkunu dghajfa, ghandhom jinqal-
ghu u jinzammu biss dawk
b’sahihithom. Meta dawn ikollhom
sentejn, ix-xtieli ghandhom jit-
hawlu barra, izda tajjeb li wiehed
ikompli jiehu hsiebhom ghal ftit
snin wara.

Matul iz-zminijiet ingerdu hafna
sigar tal-harrub mill-gzejjer Maltin.
Il-bzonn ta’ hatab ghat-tisjir u aktar
recentement l-zvilupp minghajr
ippjanar minn qabel, wassal ghal
gerda ta’ hafna minn dawn is-sigar.
Hafna ohra nharqu b’vandalizmu.
Hija vera hasra li sigar bhal dawn
jingerdu minn pajjizna. Dawn mhux
biss isebbhu l-pajsagg Malti, izda
huma kenn ghal hafna annimali li

jghixu fughom. Hemm bzonn li
napprezzaw aktar din is-sigra, li kif
rajna kienet trejjaq lill-missirijietna
fiz-zminijiet ta’ l-ghaks. Din is-
sigra, li hija parti mill-wirt naturali
u kulturali ta’ pajjizna, illum hija
mharsa bir-regolamenti ta’ 1-2001
dwar il-harsien tas-sigar u l-imsagar
li gew ippublikati fil-Gazzetta tal-
Gvern tat-30 ta’ Jannar ta’ 1-2001
taht 1-Avviz Legali numru 12.
B’dawn ir-regolamenti is-sigra tal-
harrub issa hija mharsa mill-qerda
bla razan. o

Meta l-friegh ifaqqsu jigu sparati ’] barra
minn dan il-but, wiehed wiehed.

Iz-Zwiemel tal-Bahar
Carmen Mifsud

Iz-zwiemel tal-bahar huma tip
ta’ hut mill-familja Syngnathidae.
Din il-familja tigbor fiha hut li
ghandhom kisja ta’ gilda kollha
piegi, mibnija minn crieki ta’ I-
ghadam. L-ghamla taz-zwiemel tal-
bahar hija qasira u catta u ghandha
bhal hotba fuq in-naha ta’ taht li
tidjieq f’daqqa u tispicca f’denb li
jkollu erba’ faccati. Dawn jistghu
jkunu miksijin b’ponot li jkollhom
bhal hafna frieghi tax-xaghar. Izda
dan jiddependi fuq l-ispeci taz-ziemel
tal-bahar. Huma ghand-hom
geddum tawwali forma ta’ tubu
dejjaq li fit-tarf tieghu hemm halq
zghir. Il-kulur ta’ dawn il-hut
jiddependi fuq l-ispeci u fatturi ohra,
bhal jekk ikunx hemm speci ohra fil-
vicin jew jekk ikunx fiz-zmien in-
namra. Hemm uhud li sahansitra
huma parti homor jew sofor.

Ir-ragel ta’ dawn il-hut ikollu
bhal but taht sidru fejn igorr il-bajd.
Dan jaghmilha facli biex wiehed
jaghraf jekk ziemel tal-bahar
huwiex ragel jew mara.

Iz-ziemel tal-bahar mhux biss
dehra sabiha biex tarah, imma
wkoll jghum b’certa grazzja.
Minhabba li huwa miksi bic-crieki

ta’ 1-ghadam, mhux possibli li dan
jghum billi jeaqlaq gismu minn
naha ghal ohra. Huwa jghum
wieqaf billi jcaqlaq il-gewnah ta’
fuq dahru madwar 70 darba fis-
sekonda, u jikkoordina permezz
tal-gwienah tal-genb taht rasu u dik
ta’ fuq dahru biex jghinuh jghum u
jzomm ruhu wieqaf.

Ta’ spiss, iz-zwiemel tal-bahar ma
jhobbux kurrenti b’sahhithom u
ghalhekk jankraw ruhhom billi
jobormu denbhom mal-haxix tal-bahar,
groll jew frieghi ohra taht I-ilma.

Iz-zwiemel tal-bahar jieklu
plankton u krustaci zghar, kif ukoll
jistghu jieklu hut li jkun ghadu kif
fagqas. Huma jagbdu I-ikel
taghhom billi jahtfuh u jigbduh ’l
gewwa f’halghom. Dan jaghmluh
b’mod tant qawwi u b’sahhtu li
wiehed jista’ sahansitra jisma’ I-hoss
meta jagbdu l-ikel, 1i jista’ jkun
anke akbar mill-bokka ta’ halqu,
tant li dan jista’ jitqatta’ bicciet qabel
jingibed il gewwa.

Iz-ziemel  tal-bahar tal-
Mediterran jibda jinnamra ghall-
habta ta’ Mejju u Gunju. Dan
jaghmlu billi r-ragel idawwar denbu
ma’ denb il-mara. Barra minn hekk,

huma ta’ spiss jaghmlu zifna billi
jduru ma’ xulxin. Din iz-zifna tista’
ddum minn ftit sekondi sa numru
ta’ minuti. Ir-ragel ikun aggressiv
jekk il-mara tigi ttantata minn xi
ragel iehor jew inkella l-attenzjoni
taghha tinghata ghal xi ikel. Iz-
ziemel tal-bahar izomm I-istess
mara ghal ghomru, ghalkemm dan
jista’ ma japplikax jekk dawn
jinzammu fil-maghluq. Jekk tmut il-
mara, ir-ragel xi kultant imut ukoll,
izda hemm min isib mara ohra.

Qabel ma r-ragel jghammar il-
mara, huwa jimla 1-but tieghu bl-
ilma u jurih lill-mara ghal hafna
drabi. Ir-ragel jiftah hafna dan il-
but tieghu b’movimenti specjali. II-
mara tersaq vicin dan il-but u
timlieh b’bajd lewn orangjo. Il-
mara tbid madwar 100 bajda go dan
il-but tar-ragel. Dawn imbaghad
jigu ffertilizzati mir-ragel meta
jkunu fil-but tieghu. Hekk wiehed
jista’ jghid li huwa r-ragel li jgorr
il-bajd qabel ma dawn ifaqqsu. II-
bajd jizviluppaw f’dan il-but
sakemm ifaqqsu.

Il-bajd idum ma jfaqqas minn
bejn gimaghtejn sa sitt gimghat,
izda dan ivarja minn speci ta’
ziemel tal-bahar ghal iehor. Meta
dawn jaslu biex ifaqqsu z-ziemel
tal-bahar ragel jibda jaghmel certi
movimenti minhabba li jkun qed
ihoss li 1-bajd waslu biex ifaqqsu.
Meta |-friegh ifaqqsu jigu sparati ’l
barra minn dan il-but, wiehed
wiehed. F’xi kazi dan jista’ jiehu

madwar gurnata jew tnejn. Xi rgiel
imutu wara li jwelldu I-friegh
minhabba 1i fil-but taghhom
jibgqghu xi friegh mejta li ma
jkunux faqqsu, u minhabba hekk
tagbadhom infezzjoni. Meta jkunu
ghadhom kemm faqqsu, iz-
zwiemel tal-bahar ikun fihom biss
madwar ftit millimetri tul, imma
huma jkunu diga jixbhu lix-xjuh.
Huma jibdew mill-ewwel jesploraw
il-madwar taghhom u jithallew
wahedhom biex ifendu ghal rashom.
Huma jersqu lejn il-weraq tal-haxix
tal-bahar biex maghhom jorbtu
denbhom. Dawn jistghu jghixu sa
erba’ snin, dejjem skond l-ispeci, u
jistghu jilhqu l-maturita sesswali
meta jkollhom biss sitt xhur.

Madwar id-dinja nsibu 35 speci
ta’ zwiemel tal-bahar. Dawn jinsabu
mferrxa fl-ibhra tropikali u dawk bl-
ilma fietel. Dawn huma ferm
differenti kemm fid-dags kif ukoll
fil-kulur u hemm uhud li jistghu
jilhqu tul ta’ 36¢cm, ghalkemm I-
izghar speci li tinstab fil-Golf tal-
Messiku fiha biss 2.5¢m. Fil-
gzejjer Maltin insibu zewg speci
biss ta’ zwiemel tal-bahar.

Dawn iz-zewgt izwiemel tal-
bahar li jinstabu fil-gzejjer Maltin
nistghu insejhulhom iz-ziemel
tal-bahar halqu twil, u z-ziemel
tal-bahar halqu qasir, ghaliex id-
differenza bejniethom hija fit-tul

Iz-Ziemel tal-bahar hal qu twil

tal-geddum fejn wiehed hu itwal
minn dak ta’ l-iehor.

Iz-ziemel tal-bahar halqu qasir fih
biss madwar 10 sa 15-il centimetru u
ma tantx huwa komuni. Huwa ta’ kultur
kannella li jaghiti fil-griz b’daqqiet aktar
cari mhux l-istess. Mill-banda l-ohra z-
ziemel tal-bahar halqu twil huwa
kemmxejn akbar u fih bejn 13 sa 16-il
centimetru. Kuluru jvarja minn isfar sa
kannella hamrani skur u b’tikek zghar
bojod jew blu cari li jiksuh kollu. Fuq
rasu ta’ spiss ikollu bhall-ponot
tawwalin kif ukoll xi ohrajn fuq dahru.
Huwa jzomm rasu ippuntata ’l barra.

Iz-zwiemel tal-bahar huma
komuni fuq qgighan li jkunu miksija
bil-Posidonja jew kif tissejjah ukoll
l-alka tal-fond, jew inkella qighan li
jkunu folti bl-algi minn metru jew
tnejn sa kwazi 20 sa 25 metru fond.
Il-kuluri taghhom jghinuhom biex
jintilfu sewwa fil-madwar qalb l-alka
fejn huma jghixu. Biex jaghmlu dan
huma jistghu jbiddlu I-kulur
taghhom. Sahansitra n-numru ta’
ponot u truf li ghandhom hergin
minn gisimhom jghinhom jaghmlu
dan. Nghidu ahna, iz-ziemel tal-
bahar halqu qasir ikabbar qishom
hjut fuq il-gilda tieghu biex ikun jista’
jintilef u jixbah lill-alka.

Iz-zwiemel tal-bahar ghandhom
ukoll il-hila li jbiddlu I-kuluri. Il-bidla
fil-kulur ma jaghmluhiex biss biex
Jjintilfu fil-madwar u hekk jipprotegu
lilhom infushom, imma anke bhala
reazzjoni lejn zwiemel tal-bahar ohra
u hekk juru kif qed jahsbuha.

Iz-zewgt izwiemel tal-bahar li
jinstabu fl-ibhra taghna huma mharsa
bil-ligi fil-gzejjer Maltin. Izda hafna
zwiemel tal-bahar huma mharsa fuq
livell internazzjonali ghaliex huma
mnizzla fil-listi ta’ ftehim internazz-
jonali, bhal nghidu ahna, il-Ftehim
ghall-Harsien tal-Hajja Selvagga
Ewropea u l-Ambjent Taghha,
maghruf ahjar bhala l-ftehim ta’
Berna, kif ukoll f’wiehed mill-
Protokolli tal-Ftehim ta’ Barcellona,
maghruf bhala 1-Protokol dwar il-
Biodiversita u z-Zoni Mharsa b’mod
Specjali fil-Mediterran.

L-isem xjentifiku tal-generu taz-
zewg zwiemel tal-bahar li ghandna
f’pajjizna huwa Hippocampus,
kelma 1i gejja mill-Grieg u tfisser
“ziemel mghawweg”. Dan min-
habba kif din il-huta zzomm lilha
nnifisha billi, tghum b’rasha thares
l-isfel u l-geddum twil li jtiha dehra
ta’ ziemel zghir. Drawwa komuni hi,
li dawn iz-zwiemel tal-bahar jintuzaw
fil-medicina afrodiziaka fl-Asja. Ic-
Cinizi jemmnu li z-zwiemel tal-bahar
jistghu isolvulhom il-problemi
kollha, mill-azma sa l-impotenza.
Izda, minbarra hekk, iz-zwiemel tal-
bahar jintuzaw biex jinzammu fl-
akwarja, fi hwienet ta' l-oggetti
strambi u anke bhala ikel madwar id-
dinja kollha. Dan ghen biex il-
popolazzjoni taghhom tibqa
tonqos, u din hija wahda mir-
ragunijet ghaliex huma mghotija
harsien internazzjonali. O

IL-HAMRIJA -

u l-flora u I-fawna li jghixu fiha
Sonya Vella

Il-hamrija hija maghmula minn
frak tal-blat: tipi ta’ blat differenti
jiffurmaw tipi ta’ hamrija differenti.
Ghalhekk, il-hamrija flimkien ma’
l-ilma u l-arja, huma parti minn
nisga li twiezen in-numru kbir ta’
hlejjaq ta’ flora u fawna li jagsmu
maghna din id-dinja. Bhalma eluf
ta’ hut u kreaturi ohra jghixu fil-
bahar, l-istess, fil-hamrija hemm
ambjent haj li jigbor fih eluf u eluf
ta’ hlejjaq differenti. Fil-fatt, flI-
ekosistema tal-hamrija jghixu
numru kbir ta’ hlejjaq li permezz
tal-hidma taghhom jikkontrollaw il-
processi li jaghmlu possibli 1-hajja
fid-dinja.

Ma’ l-ewwel daqqa t’ghajn lejn
l-ambjent tal-hamrija, wiehed
jahseb fuq il-hlejjaq li jidhru — il-
pjanti, is-sigar, il-fjuri u l-annimali
kbar li jghixu fuq dawn il-hxejjex
jew li jhaffru fil-hamrija. Izda dawn

It-Talpa

huma biss parti mill-biodiversita li
lI-hamrija, direttament jew b’mod
indirett, thaddan fiha. Jezisti numru
akbar ta’ hlejjaq li jqattghu parti,
jew il-hajja kollha taghhom fil-

Ix-Xini tal-Hamrija

hamrija, izda li minhabba c-cokon
taghhom, u I-fatt li jghixu misturin
fil-fond tal-hamrija, ma jigbdux
daqshekk attenzjoni lejhom.
F’ponn hamrija nistghu nsibu
numru kbir ta’ hlejjaq, kemm pjanti
(flora) kif ukoll annimali (fawna) li
huma ferm differenti, kemm fid-
dags kif ukoll fil-ghamla. Wiehed
mill-akbar annimali 1li nistghu
niltagghu mieghu fil-hamrija huwa
t-talpa, ghalkemm dan ma jinstabx
fil-gzejjer Maltin, filwaqt li ohrajn
li nsibu fi kwantita aktar numeruza
huma d-dud u l-hniex. Fost dawn
insibu x-xini tal-hamrija, li huwa
centupied ta’ madwar 15-il ¢m, li

jhaffer fil-hamrija u jghix fuq ix-
xaghat ta’ l-insetti, u dud iehor. Il-
flora tal-hamrija tinkludi 1-gheruq
tal-pjanti, l-algi u kreaturi zghar
maghmula minn zewg celluli biss.
Fuq il-hamrija u fl-ambjent li
thaddan nistghu nsibu jghixu speci
differenti ta’ mammiferi bhall-
gurdien tar-raba’ u l-fenek salvagg,
xi nofs tuzzana speci ta’ hniex,
bejn ghoxrin sa tletin speci ta’ dud
irqiq, aktar minn mitt speci
differenti ta’ insetti, nghidu ahna,
hanfus u nemel, mijiet ta’ fungi u
x’aktarx eluf ta’ speci ta’ mikrobi.
- Id-diversita kbira ta’ hlejjaq li tigbor
fiha Il-hamrija hija possibbli
minhabba l-varjeta kbira ta’ ikel u
kundizzjonijiet ohra li jkollha, bhal
nghidu ahna, id-dags tal-pori, il-livell
ta’ l-ossignu, l-ammont ta’ sustanzi,
l-acidita, it-temperatura u l-umdita
huma kollha fatturi li jiddeterminaw
liema speci ta’ flora u fawna jghixu
f’tip ta’ hamrija u mhux f’ohra.
Hamrija b’sahhitha ghandha certu

L-gheruq
tal-pjanti

stabilita u rezistenza, jigifieri kapaci
li tirrezisti I-bidla u tkompli zzomm
hajja n-nisga ta’ hlejjaq anke meta
jinbidlu l-kundizzjonijiet ambjentali.
Fost il-bosta hlejjaq li jghixu fil-
hamrija, hemm dawk li jikkontrollaw
kull bidla li ssehh fil-hamrija. Dawn
l-ispeci li nistghu nqgisuhom bhala 1-
pedament tas-sistema li nsibu fil-
hamrija, jisthoqqilhom attenzjoni
specjali ghax huma importanti aktar
minn ohirajn. Bosta xjentisti jemmnu
li hemm siumru akbar ta’ speci li
jghixu minn wicc il-hamrija ’l isfel

1l-gurdien tar-raba’ u I-fenek salvagg -
mammiferi Ii ghandhom hajjithom marbuta mal-hamrija

milli fuq wice l-art. Ma rridux ninsew
li invenzjonijiet kbar bhall-birra, il-
jogurt u l-antibiotici huma msejsa fuq
il-mikrobi li jghixu fil-hamrija.

Bla dubju ta’ xejn il-hanex tal-
hamrija huwa fost dawn l-ispeci ta’
importanza ewlenija propju ghax
ghandu sehem principali fl-
attivitajiet li jsehhu fi hdan il-
hamrija. Dan mhux biss ghax
huwa annimal ta’ beneficcju kbir,
imma wkoll ghax jidher, u
ghalhekk, bi ftit imaginazzjoni,
wiehed facli jithem x’funzjonijiet
jaqdi. Minn madwar 3000 speci ta’
hniex tal-hamrija li jezistu mferrxa
madwar id-dinja, l-aktar tnejn
komuni fl-Ewropa huma l-hanex
tal-hamrija ta’ kulur hamrani li
jhaffer fil-fond, u l-hanex tal-
hamrija ¢-car 1i jghix rasu °’l isfel.
Minn dawn iz-zewg speci, fil-
gzejjer Maltin, insibu l-hanex tal-
hamrija ¢-car, li jghix go fond ta’
madwar 20¢cm u li huwa wkoll
komuni.

Il-hniex tal-hamrija, fil-veru sens
tal-kelma, jieklu l-hamrija waqt li
huma jkunu ghaddejjin minn go
fiha, u b’dan il-mod jibilghu
ammonti ta’ hamrija sa tletin darba
aktar milli jkunu jiznu huma stess.
B’hekk huma joholqu sistema
shiha ta’ passaggi fil-hamrija li
jservu kemm bhala kanali ghall-
ilma, kif ukoll bhala sistema ta’
ventilazzjoni li tghin biex l-gheruq
tal-pjanti jistghu jitwalu u jinfirxu
aktar fil-fond fil-hamrija. B’dan ix-

xoghol tieghu, il-hanex tal-hamrija
jservi ta’ fertilizzant haj, ghaliex
jghin biex il-pjanti jkunu jistghu
juzaw ahjar is-sustanzi u l-minerali
tal-hamrija, specjalment dawk is-
sustanzi li jinsabu sa fond ta’
madwar tletin ¢entimetru mill-wic¢
tal-hamrija. Meta l-hanex jiekol il-
hamrija u l-materjal organiku li din
ikun fiha, bhal nghidu ahna weraq
niexef u xi fdalijiet ta’ xi hlejjaq
ohra zghar mejta, ikun qed ikisser
is-sustanzi l-istess bhalma jaghmel
l-istonku taghna, bid-differenza li
l-hanex jerga’ jarmi lura hafna
minn dak il-materjal fin mimli
sustanzi, li l-gheruq tal-pjanti
jerdghu mill-hamrija. Il-hanex tal-
hamrija jigbor f’gismu sustanzi
bhalma huma n-nitrogenu, I-fosfru
u l-kubrit f’ammonti akbar minn
normal u dawn I-istess sustanzi
jservu bhala fertilizzanti meta 1-
hanex imut u jitmermer fil-hamrija.
Hemm hafna aktar x’wiehed jghid
dwar dan il-hanex tal-hamrija tassew
interessanti. Huwa wkoll dagsxejn

Il-Hanex tal-hamrija ¢c-car, Ii jghix go
fond ta’ madwar 20cm

sensittiv — nghidu ahna, ghandu
bzonn l-umdita u ghalhekk ma
ssibux f’hamrija ramlija li ma
zzommx ilma go fiha. Barra minn
hekk, il-hanex ihobb is-sustanzi
organici, u ghalhekk jghoxa meta
jsib id-demel tal-bhejjem u Il-faxxina
wara l-hsad. Hu jippreferi kundiz-
zjonijiet alkalini, jigifieri ma
jittollerax l-acidita, ghalhekk il-
hamrija tal-gzejjer Maltin, li hija
alkalina minhabba l-ammont ta’ gir
1i fiha, hija tip ta’ hamrija tajba ghall-
hanex tal-hamrija.

[Mlum il-buiedem qed isir dejjem
aktar konxju ta’ l-effett tal-kimici,
kemm minhabba sahhet il-
bniedem, kif ukoll minhabba I-
impatt fuq in-natura u l-ambjent.
Ghalhekk huwa importanti li
nsemmu wkoll li I-hanex tal-
hamrija jista® jakkumula gewwa fih
kemm certa kimika li tintuza fil-
bexx ta’ l-ucuh tar-raba’, kif ukoll
xi kimika ohra velenuza (metalli
tossici). Dan huwa ta’ periklu
minhabba I-fatt li I-hniex tal-hamrija
huma l-ikel favorit ta’ xi annimali,
bhal xi ghasafar. B’dan il-mod is-
sustanzi velenuzi jkunu qed
jizdiedu meta annimal jittiekel minn
iehor u jingabru fi kwantita akbar
gol-predatur. Jista’ jaghti l-kaz ukoll
li dawn il-kimici velenuzi jidhlu
wkoll fl-ikel tal-bniedem. Minn
studji li saru bil-ghajnuna tal-hniex,
sar maghruf li r-ram li jintuza bhala
bexx kontra 1-moffa jaghmel hsara
lill-hniex meta jilhaq livelli gholja

Uhud mill-hanfus ghandhom hajjithom
marbuta mal-hamrija.

zzejjed.

Hafna mill-insetti li 1-hajja
taghhom hija marbuta mal-hamrija
jfittxu 1-fdalijiet tal-weraq li jaqa’
mis-sigar u jinsabu I-iktar qalb it-
terricju u 1-gebel tal-wicc. Ftit huma
l-insetti 1i jqattghu l-hajja kollha
taghhom fil-hamrija. Madankollu,
minn studji li saru fil-gzejjer Maltin,
in-numru ta’ speci ta’ insetti li
ghandhom parti mill-hajja taghhom
marbuta mal-hamrija, huwa ferm
aktar milli wiehed kien jahseb. Il-
leqqgien tat-trab ta’ spiss jinstab
ihaffer fis-saff tal-wicc tal-hamrija.
Il-hanfus huwa l-grupp ta’ insetti li
l-aktar li gie studjat s’issa. Dawk il-
hanfus 1i jqattghu hajjithom kollha
fil-hamrija tilfu l-kulur, u xi whud
tilfu anke ghajnejhom. Hafna minn
dawn l-insetti huma zghar hafna,
mhux akbar minn zewg millimetri,
u jghixu fix-xquq tal-hamrija li
jhaffru huma stess. Uhud mill-
hanfus li jqattghu hajjithom kollha
fil-hamrija huma endemici, jigifieri
jinstabu fil-gzejjer Maltin biss u

mkien iehor fid-dinja. Fost dawn
insibu tip ta’ bumunqgar zghir li nstab
ghall-ewwel darba f1-1998 u li ssemma
Alaocyba melitensis. Dan nistghu
nsejhulu I-Bumungar tal-hamrija ta’
Malta. Tip ta’ hanfus tal-hamrija iehor,
li wkoll huwa rari gie misjub u deskritt
ftit tas-snin ilu minn Professuri Taljani
li ghamlu studju fuqu. Dan gie msejjah
Amaurops mifsudi.

Tip ta’ insett iehor li jghix fil-
hamrija huwa n-nemel abjad. In-
nemla I-bajda li fil-fatt ma hi nemla
xejn izda tip ta’ insett li, bl-Ingliz
insejhulu termite, hija komuni fil-
gzejjer Maltin, u tghix f’sistema ta’
hofor u bejtiet minsuga qishom
labirint fil-hamrija, tant li I-hofor u
l-passaggi fejn tghix huma
maghrufa bhala l-ibliet tan-nemel.
In-nemel l-abjad ihaffer °l isfel fil-
hamrija. L-istess bhall-hanex, dawn
ikunu qed ihawdu u jhalltu mal-
hamrija fdalijiet ta’ njam li huma
stess jieklu. Ta’ min wiehed jghid
ukoll, li I-mikrobi li jghixu fl-
istonku tan-nemel abjad jipproducu
|-methane, wiehed mill-gassijiet li
huwa maghruf li jghin fl-effett
“serra’. [L-effett serra huwa meta
gassijiet jitilghu mill-art u jaghmlu
ghatja fl-atmosfera ta’ madwar id-
dinja; b’hekk ir-raggi tax-xemx li
jigu riflessi mill-art jingabdu taht
din l-ghatja u b’effett ta’ dan kollu
t-temperatura tad-dinja tishon].
Hawnhekk, wiehed ma jridx jinsa
jsemmi n-nemel veru, specjalment
iz-zokkrin li huwa maghruf ghall-

kolonji kbar u estensivi li jifforma fil-
hamrija, b’mod partikolari fil-gonna.
Insett iehor komuni fil-hamrija huwa
z-zunzan ballat, li ghandu I-
karatteristika li jbejjet f’hamrija
ramlija u jballat l-istess hamrija jew
caghaq ckejken biex jaghlaq il-bejta.
IlI-buharrat huwa tip ta’ grillu li jhaffer

1l-leqqgien tat-trab




fil-hamrija bis-saqajn ta’ quddiem, li
jixbhu zewg paliet. Huwa jghix
f’postijiet bhall-Ghadira u s-Simar, u
jaghmel hsara ghax igerrem l-gheruq
tal-patata u ucuh ohra.

Fil-pori tal-hamrija u madwar 1-
istess frak u gebel irqiq li jkollha
fiha, insibu ambjent umdu min-
habba Il-prezenza ta’ I-ilma.
Ghalhekk, xejn mhu ta’ sorpriza li
f’dan it-tip ta’ ambjent insibu
jghixu hlejjaq li jixbhu hafna lil
dawk li jghixu fix-xmajjar u fil-
widien. Fost dawn il-hlejjaq
mikroskopici, l-aktar zewg tipi ta’
importanza fil-hamrija huma n-
nematodi (tip ta’ hniex) u l-protozoa.

In-nematodi huma tassew irqaq,
u ghalhekk, wiehed difficli jarahom
b’ghajnejh. F’hamrija umda jew
imxarrba, jista’ jkun hemm
popolazzjoni kbira minn dawn in-
nematodi, ghax huma ghandhom
bzonn I-ilma biex jiccagalqu u biex
jimxu minn post ghal iehor. Meta
l-hamrija tinxef u l-ambjent ma
jkunx adattat ghalihom, in-
nematodi huma kapaci li jsiru kobba
u jghaddu hafna zmien f’dan l-istat
ta’ mistrieh, fejn lanqas biss jidhru
li jkunu ged jiehdu n-nifs!

Fil-bicca 1-kbira taghhom, in-
nematodi huma predaturi, u jieklu
billi jattakkaw hlejjaq ohrajn bhalma
huma I-mofof; il-mikrobi, il-protozoa
u sahansitra nematodi ohrajn. Dan il-
fatt jiswa ferm ta’ gid f°dak li huwa
kontroll biologiku tal-mard tal-pjanti.
Dan ghaliex wassal biex l-istess

nematodi bdew jinbieghu bhala
“bexx naturali”, tip ta’ bexx li
jikkontrolla 1-mard tal-hamrija u ta’
l-gheruq tal-pjanti minghajr il-bzonn
ta’ kimici velenuzi.
Sfortunatament, xi nematodi,
specjalment dawk ta’ l-ispeci
Meloidogyne u Globodera huma
ugigh ta’ ras kbira ghall-bidwi. Dan
ghaliex ta’ spiss ikunu l-kagun ta’
mard ta’ l-ucuh tar-raba’. II-
Meloidogyne huwa l-iktar speci
importanti ta’ nematod li jattakka I-
pjanti, u f’Malta jinstab ighix fl-
gheruq tat-tadam, bzar ahdar,

dulliegh, u brungiel. In-nematodi
kapaci jtaqqbu l-gheruq tal-pjanti bil-
parti ta’ halghom, u minn dawn il-
feriti jidhlu mikrobi ohrajn li jwasshu
ghall-mard. In-nematodi jiffurmaw
ukoll forom ta’ ghogqiedi fl-gheruq li
jnaqqsu l-kapacita ta’ l-gheruq biex
itellghu l-ilma u s-sustanzi mill-
hamrija. Fir-raba’, wiehed ma jdumx
ma jinduna li l-prodott qisu msammar
u ma jridx javvanza, imma fil-kaz ta’
sigar tal-frott li huma akbar u jifilhu
aktar, wiehed ma jindunax bl-
infestazzjoni tan-nematodi sa ma din
tkun lahqet zviluppat sew. Li jigri
huwa, 1i s-sigra tibda taghmel anqas

frott minn sena ghall-ohra. Minn
studji li saru Malta, instab li l-ispeci
tal-Globodera li tattakka l-patata
mhux dagshekk komuni, u rari
taghmel hafna hsara, imma wiehed irid
joqghod attent li ma jmexxix hamrija
infettata minn ghalga ghal ohra.
Il-protozoa huma grupp ta’
kreaturi maghmula minn cellula
wahda biss, u ghalkemm zghar
hafna, huma kemm kemm akbar
mill-mikrobi, u kapaci jiccaqalqu u
jahtfu l-ikel taghhom stess. Hawn min
jikklassifika lill-protozoa mal-grupp
ta’ l-annimali, izda jekk wiehed
jistudjahom mill-qrib, isib li dawn il-
hlejjag huma migbura fi klassi
ghalihom, dik imsejha Protista. L-
aktar ezempju komuni ta’ protozoa
hija l-amoeba. Din timxi billi tibdel
il-forma taghha u hi u miexja tifforma
par swaba fuq in-naha ta’ quddiem.
Numru ta’ protozoa ohrajn jimxu
permezz ta’ flagella — speci ta’ frosta
li ticcaqlaq u li tkun imwahhla fuq
quddiem. Hemm imbaghad, numru
ta’ protozoa ohra li ghandhom hafna
pil irqiq fuq il-wicc tac-cellula
nnifisha, li juzawh biex jimxu fuqu.
L-effett tal-protozoa fil-hamrija huwa
wiehed kemmxejn indirett. Huma
jikkontrollaw in-numru tal-mikrobi 1-
ohirajn billi jiekluhom u b’hekk
ikunu geghdin jaffettwaw ir-rata ta’
attivitajiet i jsehhu fil-hamrija. Meta
nitkellmu dwar il-flora u I-fawna tal-
hamrija, ftit li xejn niftakru fl-gheruq
tal-pjanti nfushom, izda billi I-gheruq
jikbru u jmutu fil-hamrija, huma

Il-kladonja tax-xaghr

meqjusa bhala parti mill-kumpless ta’
hlejjaq li jghixu fil-hamrija. L-gheruq
jikkompetu ghall-ossignu, imma,
min-naha l-ohra, jipprovdu hafna
mill-energija li ghandhom bzonn il-
hlejjaq l-ohra. L-gheruq, huma u
jikbru, jimbuttaw 1 isfel fil-hamrija,
u permezz tax-xquq godda li jifthu,
kapaci jbiddlu l-ambjent fiziku tal-
hamrija. Barra minn hekk, hemm
varjeta ta’ sustanzi organici li johorgu
mill-gheruq u 1li fughom jghixu
kreaturi mikroskopici ohra. Meta -
gheruq imutu u jitmermru, huma
jservu bhala ghajn ta’ materja
organika li tghin biex taghmel il-
hamrija aktar ghammiela.

Hlejjaq ohra li jaghmlu parti mill-
flora tal-hamrija huma l-algi. Dawn
huma maghmula minn celloli li
ghandhom il-kapacita li juzaw id-
dawl tax-xemx biex jaghmlu l-ikel
taghhom stess. Bhala daqs, 1-algi
huma kreaturi tassew zghar, tant, li
wiehed ma jistax jarahom minghajr
il-mikroskopju, izda hafna minnhom
jistghu jiccaqalqu u jghumu fl-ilma
li jkun hemm bejn il-pori tal-hamrija.

JP——

F’ambjenti tad-dezert, jew fejn il-
hamrija mhix ikkultivata, l-algi
jiffurmaw qoxra jew skorca fil-wicc,
u din trazzan il-hamrija milli tingarr,
u anki tghin biex tnaqqas mill-
evaporazzjoni ta’ I-ilma. Speci ta’
hlejjaq ohra, 1-likeni, huma r-rizultat
ta’ rabta intima bejn l-algi u l-fungi,
u x’uhud, bhall-Kladonja tax-Xaghri
tikber  fl-irqajja’  tal-hamrija
f’ambjenti xaghrin u tal-isteppa.

II-fungi huma wiehed mill-gruppi
li jigbor fih diversita kbira; bizzejjed
wiehed isemmi li fil-hamrija jinstabu
ghexieren ta’ eluf ta’ speci ta’ fungi.
Xi xjentisti jsostnu li hemm mill-
anqas madwar miljun speci ta’ fungi
li I-bicca I-kbira minnhom ghadhom
qeghdin jistennew li jigu misjuba
mill-bniedem. Tl-fungi jiddependu
fuq hlejjaq ohrajn biex jiksbu Il-ikel
taghhom, u ghalkemm hafna minn-
hom huma tant zghar li jistghu
jissejhu mikroskopi, x’uhud, bhall-
faqqiegh, jiffurmaw irqajja’ kbar li
jidhru facilment.

Wiehed jista’ jagsam il-fungi fi
tliet gruppi principali: il-hmejjer, il-
mofof, u I-faqqiegh. Il-hmejjer huma
maghmula minn cellola wahda biss,
u generalment insibuhom jghixu
f’kundizzjonijiet fejn m’hemmx
arja, bhall-hamrija mifqugha bl-ilma.
Kemm il-mofof kif ukoll il-faqqiegh
jiffurmaw hjut twal li jissejhu hajfi, u
dawn jiffurmaw qishom hbula
marbutin flimkien f’kobba. Il-mofof,
b’mod partikolari, kapaci jikbru
f’hamrija aciduza, alkalina jew

newtrali, izda f’hamrija aciduza, fejn
ftit isibu kompetizzjoni, huma
jiddominaw il-flora, u ghalhekk
ghandhom sehem importanti hafna
fil-hamrija aciduza tal-foresti. Wahda
mill-aktar familji komuni ta’ mofof
li jinsabu fil-hamrija hija dik tal-Peni-
cillium, 1i minnha gie zviluppat
wiehed mill-antibiotici l-aktar effettiv
fl-istorja tal-medicina moderna — il-
penicillina.

Hemm numru ta’ fungi li jqattghu
hajjithom kollha fil-hamrija, u fost
dawn insibu l-grupp li jinkludi lill-
Fusarium, il-Verticillium u r-
Rhizoctonia. Dawn il-fungi jghixu
fuq numru ta’ pjanti, hajjin jew mejtin,
u jekk ma jsibux ikel, jipproducu
strutturi specjali (spori) li jistennew
fil-hamrija sakemm jitjiebu I-
kundizzjonijijet. Uhud mill-fungi
jinstabu fil-hamrija biss meta ikun
ged jitkabbar il-prodott li huma
jattakkaw; ezempju ta’ dawn nistghu
nsemmu |-Phytophthora, jigifieri r-
razza tal-glata.

Meta nahsbu fil-faqqiegh, il-hsieb
taghna malajr imur fuq dawk l-ispeci
li naraw jikbru fl-gherien, mini, jew
postijiet mudlama, li mbaghad
jingabru biex jintuzaw ghall-ikel.
Izda minbarra dawn il-ftit tipi ta’
faqqiegh li jigu kkultivati u jittieklu,
hemm hafna speci ta’ faqqiegh
selvagg i huma velenuzi hafna. Fl-
ambjent naturali, il-faqqiegh
ghandhom sehem importanti hafna,
ghax kapaci jkissru u jaghmlu uzu
mill-izkuk ta’ pjanti u sigar. Il-fungi

huma maghrufin ghall-kapacita
kwazi, unika taghhom li jkissru u
juzaw firxa kbira ta’ sustanzi fil-
hamrija li jirrezistu ghall-attakk ta’
hlejjaq ohra. Nistghu nghidu li, fdak
li ghandu x’jagsam mal-hatt ta’
materjal organiku, m’hemm xejn li
jghaddi lill-fungi. Meta wiehed
iqabbel il-fungi mal-mikrobi, jista’
jghid li ta’ l-ewwel huma bil-bosta aktar
efficjenti, u ghandhom kontribut akbar
x’jaghtu lill-fertilita tal-hamrija.
B’hekk nigu ghal dawk il-hlejjaq
li wiehed difficli jikklassifika bhala
flora jew fawna, ghax fil-fatt
jiffurmaw kategorija ghalihom — il-
mikrobi. Fil-hamrija, l-aktar tip ta’
mikrobi li jiddominaw huma dawk
b’forma tawwalija, u hafna minnhom
ghandhom i!-flagella, 1i bl-ghajnuna
taghha jghumu fil-hamrija umda. In-
numru ta’ mikrobi f’kull gramma
hamrija jista’ jkun ta’ biljuni kbar. II-
prezenza tal-mikrobi fi kwantitajiet
dagshekk kbar, huwa minhabba I-fatt
li huma jitnisslu fi zmien qasir — fi
ftit sighat, u huma kapaci jaddattaw
ruhhom kemm ghal kundizzjonijiet
horox, kif ukoll ghal bidla fl-ambjent.
Il-mikrobi ghandhom sehem fil-
processi naturali kollha li jsehhu
f’hamrija b’sahhitha, u huma kapaci
jkissru sustanzi ta’ tniggiz, bhall-
kimika li tintuza fil-pesticidi u z-zjut
organici. Illum il-gumata, ix-xjentisti
geghdin jippruvaw biex kemm jista’
jkun juzaw l-abbilta ta’ dawn il-
mikrobi biex titnaddaf u tigi
reklamata hamrija mniggsa. Barra

minn hekk, il-mikrobi ghandhom
monopolju f’dawk il-processi kimici
li jsehhu fil-hamrija u li minghajrhom
il-pjanti ma jkollhomx ghajn ta’
sustanzi li jistghu juzaw. Hawnhekk,
bizzejjed wiehed isemmi li I-hixejjex
kapaci juzaw certi sustanzi, bhall-
kubrit u l-hadid, biss, jekk dawn
ikunu fil-forma adattata ghalihom.
Huma propju l-mikrobi li jikkon-
trollaw dawn it-tip ta’ attivitajiet. Izda
bla dubju l-aktar ciklu importanti, dak
tan-nitrogenu, huwa fil-parti 1-kbira
tieghu fdat f’idejn il-mikrobi tal-
hamrija, ghaliex huma biss dawn il-
mikrobi li jistghu jaghmlu uzu mit-
tmenin fil-mija nitrogenu li jinsab fl-arja.

Il-lista ta’ hlejjaq li jghixu, jieklu,
u joktru fl-ambjent tal-hamrija, kif
wiehed jista’ jara, hija twila u wiesgha
mhux hazin, izda, l-ebda wiehed
minn dawn il-hlejjaq ma jista’ jithalla
barra. Kollha ghandhom sehem
bzonnjuz f’din in-nisga ekologika.
Iktar ma jghaddi z-zmien, il-bniedem
qieghed dejjem isir iktar konxju ta’
din-nisga ta’ hlejjaq mohbija mill-
harsa tal-ghajnejn, u aktar qieghed
isir jaf kemm huma kkumplikati r-
relazzjonijiet li jezistu bejn il-hlejjaq
differenti, mhux biss fil-qasam tal-
katini tal-ikel, izda wkoll fil-bilanc ta’
l-energija li jezisti bejn l-ispeci.
Ghalhekk, il-bniedem ghandu
joqghod attent biex l-attivitajiet
tieghu, fosthom Il-izvilupp u l-uzu ta’
l-art ma jkollhomx impatt hazin fuq
din l-ekosistema li hija rizors naturali
li fuqu ftit li xejn ghadna nafu. O

Alka, 1-

Berghud ta’ 1-Akla, il-
Bumungqar tal-Hamrijata’ Malta, il-
Bubharrat, il-

Buzzu, il-

Dudu tal-Alka, id-

Fenek salvagg, il-

Gurdien tar-raba’, il-

Kladonja tax-Xaghri, il-
Leqqien tat-trab, il-

Nakkra, in-

Nemel Abjad, in-

Hanex tal-Hamrija ¢-Car, il-
Hanex tal-Hamrija l-Ahmar, il-
Rizza, ir-

Rizzun, ir-

Stilla qarnita, i-

Talpa, it-

Tina tal-bahar, it-

Ziemal tal-bahar halqu twil, iz-
Ziemal tal-Bahar Halqu Qasir, iz-
Zokkrin, iz-

Zunzan ballat, iz-

Xilpa, ix-

Xini tal-hamrija, ix-

Posidonia oceanica
Orchestia spp.

Alaocyba melitensis
Gryllotalpa quindecim
Holothuria spp.

Idotea spp.

Oryctolagus cuniculus
Apodemus sylvaticus
Cladonia convoluta
Macroscytus brunneus
Pinna nobilis
Reticulitermes lucifugus
Allolobophora caliginosa
Lumbricus terrestris
Paracentrotus lividus
Sphaerechinus granularis
Ophiodermalongicauda
Talpa spp.

Tonna galea
Hippocampus ramulosus
Hippocampus hippocampus
Camponotus barbaricus
Ammophila heydeni
Sarpa salpa
Himantharium gabnelis

il-faqqiegh

Nepture Grass

Wrack Beachhoppers
Maltese Alaocybe (Weevil)
Mole Cricket

Sea cucumbers

Wild Rabbit

Wood Mouse
Garigue Clandonia (lichens)
Burrower Bug
Noble pen-shell
Damp-wood Termite
Small Earthworm
Earthworm

Rock urchin

Purple sea urchin
Common brittle star
Mole

Tun shell

Long-snouted Seahorse
Short-snouted Seahorse
Carpenter Ant

Digger Wasp

Salema

Soil centipede

